
Ed. 142. Frumvarp til laga [136. mál]
um breytingu á lögum nr. 75/1981, um tekjuskatt og eignarskatt, með síðari breytingum.

Flm.: Guðni Ágústsson, Jón Kristjánsson, Haraldur Ólafsson.

1. gr.
Við 30. gr. laganna bætist ný mgr. er orðist svo:
Iðgjöld greidd lífeyrissjóðum, sbr. 1. tölul. D-liðs 1. mgr., skal draga frá tekjum manna

óháð því hvort valinn er fastur 10%-frádráttur eða ekki, sbr. 2. mgr. þessarar greinar.

2. gr.
Lög þessi öðlast þegar gildi og skulu koma til framkvæmda við álagningu skatta árið

1987 vegna tekna ársins 1986.

Greinargerð.
Lífeyrismál verða okkur sífellt nærtækari eftir því sem sýnt er að meðalaldur

þjóðarinnar hækkar. því er ekki ólíklegt að menn spyrji sig hvernig við ætlum að sjá
farborða þeim mikla fjölda fólks sem verður að ljúka starfsævi sinni á þriðja og fjórða tug
næstu aldar. Að bestu manna yfirsýn hefur það orðið að ráði að freista þess að safna í sjóði
og ávaxta þá svo að þessar byrðar leggist ekki af fullum þunga á börn okkar og barnabörn
því að líklegt er að þegar þau verða komin á legg munu fjórir vinnandi menn í þjóðfélaginu
þurfa að standa undir hverjum einum lífeyrisþega í stað átta vinnandi manna nú.

Ef lífeyrisiðgjöld verða frádráttarbær mun það hvetja til þess að þau verði betur innt af
hendi en á því er mikill misbrestur nú og mun það þannig stuðla að eftirliti og betri
framkvæmd laga nr. 55/1980, um starfskjör launafólks og skyldutryggingu lífeyrisréttinda.
Hryggilegt er að sjá hvernig almennu lífeyrissjóðirnir, sem stofnaðir voru um 1970, brunnu
upp í verðbólgunni. Margur, er hugði sig vel settan í sínum lífeyrissjóði, er það ekki eins og
koma mun í ljós þegar úttekt á einstökum sjóðum kemur á næstu árum. Verður þá brýnt að
hvetja einstaklinga til kaupa á lífeyrisréttindum og búa þannig í haginn fyrir efri árin.
Gagnvart ríkissjóði hefur þetta einnig þá þýðingu þegar til lengri tíma er litið að létt verður
af útgjöldum þeim sem samfélagið hefur nú af tekjutryggingu og eftirlaunum til aldraðra.

Ekki skyldi vanmetinn þáttur uppsafnaðs lífeyris sem uppsprettu innlends sparnaðar.
Nægir í því sambandi að minna á mikilvægi þessa sparnaðar við uppbyggingu húsnæðislána-
kerfisins og vissulega veitti þar ekki af meira fé.

Minna má á að þó að hið nýja skattkerfi Bandaríkjamanna geri ráð fyrir færri
frádráttarliðum en áður tíðkuðust og að mönnum þar vestra gangi til einföldun skattkerfisins
hafa Bandaríkjamenn séð ástæðu til að halda eftir sem áður inni möguleikum á frádrætti á
fjármunum þeim sem lagðir eru til lífeyrissjóða áður en til skattálagningar kemur. En það er
trú manna að skattkerfi Bandaríkjamanna verði haft til fyrirmyndar á Vesturlöndum á næstu
árum og áratugum.


